KAKO POMIRITI PROIZVODNJU HIDROENERGIJE I ZAŠTITU OD POPLAVA SA UPRAVLJANJEM VODAMA I ZAŠTITOM PRIRODE
Brisel, 10.10.2016.godine

U organizaciji Evropske komisije u Briselu se održava dvodnevni seminar na temu sa pitanjem: ,, Kako pomiriti proizvodnju hidroenergije i zaštitu od poplava sa upravljanjem vodama i zaštitom prirode''.

Učesnici seminara su predstavnici  država Zapadnog Balkana (WB6) i  istočne Evrope (bivše države Sovjetskog Saveza koje nisu u EU), kao i predstavnici privrednih komora i nevladinog sektora iz ovih zemalja.
Glavni cilj seminara je da se  ukaže na značaj integralnog upravljanja vodama i strateškog planiranja, u kontekstu sve veće potrebe za energijom, posebno obnovljivom,  i rizika od poplava, uz osiguranje zaštite prirode, odnosno okoliša. 

Predavači  seminara su upoznali učesnike sa najvažnijim direktivama Evropske Unije za ove oblasti, kao i dobrim praksama nekih zemalja članica EU. 
Kroz više prezentacija, koje su pratile diskusije, detaljno su obrađene EU direktive relevantne za ovu temu kao što su: direktive o procjeni utjecaja na okoliš i strateškoj procjeni okoliša; okvirna direktiva o vodama i direktiva o poplavama; direktive o pticama i staništima, kao i direktiva o obnovljivim izvorima energije, sa  fokusom na hidro energiju. Posebno je naglašen značaj uključivanja javnosti  i transparentno vođenje aktivnosti i postupaka, kako u fazi planiranja, tako i pri realizaciji pojedinačnih projekata.
Obzirom da je  Bosna i Hercegovina, kao potencijalna članica EU, do sada u svoje zakonodavstvo, uglavnom na nivou entiteta, transponirala većinu  odredaba navedenih direktiva, kao i da postoje veliki interesi investitora za izgradnjom novih hidroenergetskih kapaciteta, biće vrlo izazovno kako na strateško-planskom nivou, tako i  pri realizaciji pojedinačnih projekata, da se dođe do optimalnih i za sve aktere prihvatljivih  rješenja.  Dodatni okvir  za Bosnu i Hercegovinu predstavlja Ugovor o energetskoj zajednice, gdje se na narednom sastanku koji će se održati iduće sedmice u Sarajevu, planira potipsivanje aneksa  ovog ugovora, koji treba između ostalog da obuhvati i direktivu o strateškoj procjeni okoliša. Predstavnici Evropske komisije su najavali izmjene i dopune Direktive o procjeni utjecaja na okoliš, što će također biti ugrađeno u Ugovor o energetskoj zajednica, pa će se i o tome morati voditi računa pri izradi novih propisa iz oblasti okoliša u BiH.
Očekuje se da države kandidati i potencijalni kandidati za EU nastave svoje nacionalne aktivnosti približavanja pravnim stečevinama EU za poglavlje 27.okoliš i klimatske promjene,  osiguraju implementacione kapacitete za provođenje svojih obaveza vezanih direktno za ovo poglavlje, ili indirektno kao što su obaveze iz Ugovora o energetskoj zajednici i  INDCa ( Dokument  namjera države BiH  da doprinese  borbi protiv  klimatskih promjena). 
Evropska komisija vodi projekat za zemlje Zapadnog Balkana pod nazivom Regionalni hidro master plan, koji bi trebao da između ostalog da neke od odgovora koji proizilazi iz pitanja: Kako pomiriti proizvodnju hidroenergije i zaštitu od poplava sa upravljanjem vodama i zaštitom prirode u regiji Zapadnog Balkana.  Ispred Federalnog minstarstva okoliša i turizma na ovom seminaru učestvuje Mehmed Cero, pomoćnik ministrice za okoliš. 
